
JINOYAT SODIR ETGAN SHAXSLARNI 
MAJBURIY MEHNATGA JALB QILISH 

BILAN BOGʻLIQ JAZOLAR TUSHUNCHASI  
Dadaxanova Durdona Abdukaxxarovna,

Toshkent davlat yuridik universiteti
mustaqil izlanuvchisi,

Jinoyat ishlari boʻyicha Bektemir tuman sudi raisi
ORCID: 0009-0007-0423-8998

e-mail: durdona.aliyeva.82@bk.ru

Annotatsiya. Mazkur maqolada jinoyat sodir etgan shaxslarni majburiy mehnatga 
jalb qilish bilan bogʻliq jazolar tushunchasi yuzasidan ilmiy-nazariy qarashlar 
ilgari surilgan. Bunda majburiy mehnat, jinoiy jazo hamda majburiy mehnatga jalb 
qilish bilan bogʻliq jazolar kabi tushunchalarning mazmuni va mohiyati atroflicha 
tahlil qilingan. Ushbu tushunchalar yuzasidan amaldagi qonunchilik hujjatlari, shu 
jumladan, Konstitutsiya normalari, xalqaro hujjatlar va boshqa milliy qonunchilik 
hujjatlarida qayd etilgan aloqador normalarga eʼtibor qaratilgan. Shuningdek, 
ushbu masalada olimlarning qarashlari tahlil qilinib, har bir masala yuzasidan 
muallifning aniq xulosa va tavsiyalari ishlab chiqilgan. Ushbu maqolada jazo nafaqat 
qasos olishga qaratilgan boʻlishi kerakligi, balki reabilitatsiya va oldini olish vositasi 
sifatida xizmat qilishi zarurligi, jinoiy jazoni ham jazo, ham tarbiya elementlarini oʻz 
ichiga olgan koʻp qirrali yondashuv sifatida koʻrish zarurligi xulosa qilingan. Unda 
jazo huquqbuzarning xulq-atvorini tuzatishga, uning keyingi jinoiy harakatlarga 
kirishishiga yoʻl qoʻymaslikka va boshqalarni shunga oʻxshash huquqbuzarliklarni 
sodir etishdan qaytarishga harakat qilishi kerakligi taklif etilgan. Bundan tashqari, 
maqolada jazoni qoʻllashning qonuniy asoslarini taʼkidlab, uning davlat tomonidan 
ruxsat etilgan majburlov chorasi sifatidagi maqomi qayd etilgan. Unda, xususan, 
majburiy mehnat tarzidagi jazo huquqbuzarlarni muayyan huquq va erkinliklardan 
mahrum qilish, shu bilan birga, ularni mehnat faoliyatiga jalb qilish vositasi boʻlib 
xizmat qilishi taʼkidlangan. 

Kalit soʻzlar: majburiy mehnat, jinoiy jazo, majburiy mehnatga jalb qilish, har 
qanday ish yoki xizmat, sud qarori, mahkum, huquq va erkinliklardan mahrum qilish yoki 
cheklash, jazo qoʻllash tahdidi, majburlov chorasi. 



40 KRIMINOLOGIYA VA JINOIY ODIL SUDLOV

12.00.09 – JINOYAT PROTSESSI. 
KRIMINALISTIKA, TEZKOR-QIDIRUV 

HUQUQ VA SUD EKSPERTIZASI

2024-YIL 3-SON
VOLUME 4 
ISSUE 3 / 2024

ISSN 2181-2179
DOI: 10.51788/tsul.ccj.

ПОНЯТИЕ НАКАЗАНИЙ, СВЯЗАННЫХ С ПРИНУДИТЕЛЬНЫМ ТРУДОМ 
СОВЕРШИВШИХ ПРЕСТУПЛЕНИЯ ЛИЦ 

Дадаханова Дурдона Абдукаххаровна,
самостоятельный соискатель

Ташкентского государственного юридического университета,
председатель Бектемирского районного суда по уголовным делам

Аннотация. В данной статье изложены научно-теоретические взгляды 
относительно понятия наказаний, связанных с принудительным трудом лиц, 
совершивших преступления. При этом подробно анализируются содержание 
и сущность таких понятий, как принудительный труд, уголовное наказание 
и наказания, связанные с привлечением к принудительному труду. Уделено 
внимание соответствующим нормам, связанным с этими понятиями и 
зафиксированным в действующих правовых документах, в том числе в 
Конституции, других национальных и международных правовых документах. 
Также были проанализированы взгляды учёных и разработаны конкретные 
выводы и рекомендации автора по данному вопросу. В статье сделан вывод о том, 
что наказание должно быть не только карательным, но и служить средством 
реабилитации и профилактики, и уголовное наказание следует рассматривать 
как многогранный подход, включающий как наказание, так и воспитательные 
элементы. Было предложено, что наказание должно быть направлено на 
исправление поведения правонарушителя, предотвращение его дальнейшей 
преступной деятельности и удержание других от совершения аналогичных 
преступлений. Кроме того, в статье подчёркивается правовая основа применения 
наказания, отмечается его статус меры принуждения, санкционированной 
государством. В частности, указывается, что наказание в виде принудительных 
работ служит средством лишения правонарушителей определённых прав и 
свобод и одновременно – привлечения к труду.

Ключевые слова: принудительный труд, уголовное наказание, привлечение к 
принудительному труду, любой работе или службе, решение суда, заключённый, 
лишение или ограничение прав и свобод, угроза наказания, мера принуждения.

THE CONCEPT OF PUNISHMENTS RELATED TO FORCED LABOR OF PERSONS 
WHO HAVE COMMITTED CRIMES

Dadakhanova Durdona Abdukaxxarovna,
Independent researcher of Tashkent State University of Law,

Chairman of Bektemir District Criminal Court

Abstract. In this article, scienti�ic-theoretical views are put forward regarding the 
concept of punishments related to forced labor of persons who have committed crimes. 
In this, the content and essence of concepts such as forced labor, criminal punishment, 

and punishments related to involvement in forced labor are analyzed in detail. In 
connection with these concepts, attention is paid to the relevant norms recorded in 
the current legal documents, including the norms of the Constitution, international 
documents, and other national legal documents. Also, the views of scientists on this 
issue were analyzed, and speci�ic conclusions and recommendations of the author 
were developed on each issue. This article concludes that punishment should not only 
be retributive but should also serve as a means of rehabilitation and prevention, and 
that criminal punishment should be viewed as a multifaceted approach that includes 
both punishment and educational elements. It proposes that punishment should strive 
to correct the offender’s behavior, prevent him from committing further criminal acts, 
and deter others from committing similar offenses. In addition, the article highlights 
the legal basis for the application of punishment and notes its status as a state-
sanctioned coercive measure. In particular, it is emphasized that punishment in the 
form of forced labor serves as a means of depriving offenders of certain rights and 
freedoms, as well as involving them in labor activities.

Keywords: forced labor, criminal punishment, involvement in forced labor, any work 
or service, court decision, convicted person, deprivation or restriction of rights and 
freedoms, threat of punishment, coercive measure.

Kirish 
Oʻzbekiston Respublikasi Konstitutsiyasining 42- va 44-moddalariga koʻra, 

har kim munosib mehnat qilish, kasb va faoliyat turini erkin tanlash, xavfsizlik va 
gigiyena talablariga javob beradigan qulay mehnat sharoitlarida ishlash, mehnati 
uchun hech qanday kamsitishlarsiz hamda mehnatga haq toʻlashning belgilangan eng 
kam miqdoridan kam boʻlmagan tarzda adolatli haq olish, shuningdek, ishsizlikdan 
qonunda belgilangan tartibda himoyalanish huquqiga ega boʻlib, sud qarori bilan 
tayinlangan jazoni ijro etish tartibidan yoxud qonunda nazarda tutilgan boshqa 
hollardan tashqari majburiy mehnat taqiqlanadi. Demak, asosiy qonunning mazkur 
normasi mazmuniga koʻra, qonunda belgilangan tartibda sudlar tomonidan jinoiy 
jazo tariqasida tayinlanadigan shaxsni majburiy mehnatga jalb qilish bilan bogʻliq 
jazolar majburiy mehnat sifatida baholanmaydi. Ushbu qoidani inobatga olgan holda, 
jinoyat sodir etgan shaxslarni majburiy mehnatga jalb qilish bilan bogʻliq jazolarni 
takomillashtirish mavzusidagi tadqiqot ishini, avvalo, majburiy mehnat tushunchasi 
tahlili bilan boshlashni zarur deb topdik. 

Avvalo, majburiy mehnat masalalari tartibga solingan xalqaro hujjatlar va milliy 
qonunchilik normalariga eʼtibor qaratsak. Fuqaroviy va siyosiy huquqlar toʻgʻrisidagi 
xalqaro paktning 8-moddasi 3-bandida hech kim majburiy yoki shart boʻlgan 
mehnatga majbur qilinmasligi zarurligi belgilangan [1]. Shuningdek, Xalqaro Mehnat 
Tashkilotining 1930-yildagi Zoʻrlab ishlatish yoki majburiy mehnat toʻgʻrisidagi 
29-sonli konvensiyasi 2-moddasi 1-bandiga muvo�iq, majburiy mehnat deganda 
ixtiyoriy ravishda oʻz xizmatlarini taklif etmagan har qanday shaxsdan har qanday 
jazolash tahdidi ostida talab qilinadigan har qanday ish yoki xizmat tushuniladi [2]. 

Bunda “har qanday ish yoki xizmat” tushunchasi istalgan faoliyat turi, sohalari yoki 
sektorlari, shu jumladan, norasmiy iqtisodiyot sohalariga tegishli barcha ishlar, 
xizmatlar va bandlik turlariga taalluqli hisoblanadi. 

Material va metodlari
Mazkur maqolada jinoyat sodir etgan shaxslarni majburiy mehnatga jalb qilish 

bilan bogʻliq jazolar tushunchasi yuzasidan ilmiy-nazariy qarashlarni tahlil etishda 
ilmiy bilishning tarixiy, tizimli, mantiqiy qiyosiy-huquqiy, statistik, ijtimoiy soʻrovlar 
oʻtkazish, huquqni qoʻllash amaliyoti usullaridan foydalanilgan.

Tadqiqot natijalari
Oʻzbekistonning 1995-yildagi Mehnat kodeksiga koʻra, majburiy mehnat deganda 

biron-bir jazoni qoʻllash bilan tahdid qilish orqali (shu jumladan, mehnat intizomini 
saqlash vositasi tariqasida) ish bajarishga majburlash [3] tushuniladi. Koʻrib 
turganimizdek, ushbu kodeksda majburiy mehnat tushunchasining sodda taʼri�i 
keltirilgan. 2022-yildagi Mehnat kodeksida esa ushbu tushunchaga berilgan taʼrif 
nisbatan takomillashtirildi va yanada aniqlashtirildi: “Majburiy mehnat biror-bir 
jismoniy shaxsdan jazoni qoʻllash tahdidi ostida talab etiladigan, bajarilishi uchun 
ushbu shaxs ixtiyoriy ravishda oʻz xizmatlarini taklif qilmagan har qanday ishni yoki 
xizmatni anglatadi” [4]. 

Ushbu taʼrifdan majburiy mehnatning quyidagi xususiyatlarini ajratish mumkin: 
majburiy mehnat faqat jismoniy shaxsga nisbatan qoʻllanadi;
majburiy mehnat jazo qoʻllash tahdidi orqali qoʻllanadi. Bunda jazo deganda 

jismoniy shaxsning ixtiyoriy roziligi mavjud boʻlmagani holda, ushbu shaxsga nisbatan 
uni mehnat faoliyatini amalga oshirishga majbur qiladigan har qanday moddiy, 
jismoniy yoki ruhiy taʼsir choralarini qoʻllash yoki qoʻllash tahdidi tushuniladi.

majburiy mehnat qamrovida majburiy mehnatga jalb qilingan shaxsning roziligi 
boʻlmaydi, yaʼni u ixtiyoriy ravishda oʻz xizmatlarini taklif qilmagan boʻladi; 

majburiy mehnat har qanday ish yoki xizmat shaklida boʻlishi mumkin. 
Boshqa bir qarashga koʻra, mehnatga majburiy jalb etish ish beruvchi tomonidan 

biror-bir turdagi jazoni qoʻllash tahdidi bilan shaxslarning ixtiyoriga zid ravishda 
xizmat vazifasiga kirmaydigan yoki haq toʻlanmaydigan ish yoki vazifalarning 
bajartirilishi hisoblanadi. Ushbu taʼrifda majburiy mehnatning faqat ish beruvchi 
tomonidan qoʻllanishi belgisiga qoʻshilib boʻlmaydi, chunki majburiy mehnat boshqa 
shaxslar tomonidan ham qoʻllanishi mumkin. 

Shu bilan birga, qayd etish zarurki, majburiy mehnat shaxsni aldash, jismoniy 
yoki ruhiy zoʻrlik ishlatish, shaxsiga oid hujjatlarini olib qoʻyish, ish sharoitlarini 
yomonlashtirish, huquq va imtiyozlarini yoʻqotish yoki kamaytirish orqali sodir etilishi 
mumkin. 

Bu borada J. Rasulovning qayd etishicha, majburiy mehnat holatini aniqlashda 
qoʻllanishi mumkin boʻlgan asosiy elementlar yoki xususiyatlar quyidagilardan iborat: 
birinchidan, bajarayotgan ishga rozilikning mavjud emasligi (ishning ixtiyoriy ravishda 
bajarilmasligi): qullik va qarzdorlik asorati holatida tugʻilish yoki ularning meros boʻlib 
qolishi; insonning jismonan oʻgʻirlanishi; insonning ikkinchi shaxsga sotilishi; ishlab 
chiqarish (qamoqxonalar yoki xususiy egaliklarda) bino va inshootlarida jismonan 

tutib turilishi; psixologik majburlanish; majburiy qarzdorlik (hisobraqamlarning 
qalbakilashtirilishi, narxlarning yoki foiz stavkalarining haddan tashqari oshirib 
yuborilishi); ishning turi va mehnat sharoitlari yuzasidan aldash yoki yolgʻon vaʼda 
berish; shaxsiy hujjatlar yoki boshqa shaxsiy qimmatliklarning olib qoʻyilishi; 
ikkinchidan, jazolash tahdidi (majburiy mehnat holatida tutib turish vositasi sifatida): 
ishchiga yoki uning oila aʼzolari yoxud yaqin kishilariga nisbatan jismoniy kuch 
ishlatish; jinsiy kuch ishlatish; qamoqqa tashlash yoki harakatlanish erkinligini boshqa 
shaklda jismonan cheklash; hokimiyat organlari (politsiya, immigratsiya xizmati va 
boshqa)ga topshirish va deportatsiya qilish; amaldagi ish joyidan boʻshatish; kelgusida 
ishlash uchun ruxsat bermaslik; jamoadan va jamoa hayotidan uzib qoʻyish; huquq va 
imtiyozlardan mahrum qilish; yanada yomon mehnat sharoitlariga ega boʻlgan ishga 
oʻtkazish; ijtimoiy maqomini yoʻqotish [5, 100-b.].

“Majburiy mehnat” tushunchasi odamlarni mehnatga majburlashning keng 
miqyosdagi amaliyotini qamrab oladi. Majburiy mehnatga jalb qilingan odamlar ishni 
boshlashga oʻzlarining erkin va ongli ravishda roziliklarini bermaganlar va/yoki ular 
ishlarini qoldirib ketishda erkin emaslar. Odam savdosi, qarzdorlik qulligi, bir joyga 
bogʻlab qoʻyilgan mehnat, qul mehnati va zamonaviy qullik yangiliklar va ommaviy 
axborot vositalarida mehnatni ekspluatatsiya qilishni ifodalaydigan terminlardir. 

XMT Bosh direktori Xuan Somaviyaning taʼkidlashicha, deyarli barcha davlatlarda 
ikki xil muammo umumiy koʻrinishga ega: birinchidan, baʼzi bir istisnolarni inobatga 
olmaganda “majburiy mehnat” tushunchasiga aniq taʼrif mavjud emas, bu esa mazkur 
holatlarni aniqlash va jinoyatchilarni jazolash boʻyicha huquqni muhofaza qiluvchi 
organlarning vazifasini qiyinlashtiradi; ikkinchidan, yuqoridagi holatning natijasi 
oʻlaroq, qaysi bir davlatni olmaylik, majburiy mehnatni qoʻllayotgan shaxslarni 
jazoga tortish holatlari juda ham kamchilikni tashkil qilmoqda. Shunday qilib, bunday 
shafqatsiz doira ildiz otib bormoqda: aniq qonunchilikning mavjud emasligi, sud 
taʼqibini amalga oshirish uchun resurslarning yetishmasligi yoki umuman mavjud 
emasligi, muammoga yetarlicha baho bermaslik va targʻibot-tushuntirish faoliyatining 
cheklanganligi, shu sababli qatʼiy va tushunarli qonunchilikni qabul qilishga erishishga 
intilishning mavjud emasligi va hokazolar [6].

Yuqoridagi tahlillardan kelib chiqqan holda, xalqaro hujjatlarda va milliy 
qonunchilikda qayd etilgan tushunchalarni oʻzaro muvo�iqlashtirish maqsadida 
majburiy mehnat tushunchasiga quyidagi taʼrif berish maqsadga muvo�iq: 

Majburiy mehnat – ixtiyoriy ravishda oʻzining ish yoki xizmatini taklif etmagan 
jismoniy shaxsdan har qanday turdagi jazolash tahdidi ostida talab qilinadigan har 
qanday ish yoki xizmat. 

Jinoyat sodir etgan shaxslarni majburiy mehnatga jalb qilish bilan bogʻliq 
jazolarning mazmunini tushunishda jinoyat uchun jazoning mohiyati va mazmunini 
aniqlash zarur, zero, barcha jazolar, ularning turidan qatʼi nazar, yagona maqsadni 
koʻzlaydi. 

Ilmiy adabiyotlarda mualli�lar muayyan yuridik hodisaning mohiyati va mazmunini 
doim ham ajratavermaydilar. Holbuki, bu tushunchalar amalda turli mazmunga ega. 
Mohiyat narsalarning ichki mazmuni boʻlib, ularning ichki, eng muhim tomoni, turli-

tuman xossalari va munosabatlarini yaxlit aks ettiradi, ularning asoslarini, ularda sodir 
boʻlayotgan teran jarayonlarni tavsi�laydi [7, 102-b.]. Falsa�iy jihatdan ham mohiyat 
narsa, buyum, jarayonlarning ichki, muhim, asosiy, zaruriy, barqaror aloqalarini 
anglatadi [8, 282-b.]. Mazmun – narsalarni aynan shu narsa sifatida ifodalovchi 
muhim element va oʻzgarishlar yigʻindisi [9, 385-b.]. Mazmun muayyan narsa, hodisa, 
jarayonlarning oʻziga xos sifati, xususiyatlari, muhim belgilari va elementlarining 
yigʻindisini anglatadi [10, 232-b.]. Ayni holda uning mohiyatini, yaʼni elementlarini 
yorituvchi narsa. Mohiyat hodisaning yaxlit ichki tavsi�ini, mazmun esa mazkur yaxlit 
tavsifning muayyan tarkibiy elementlari yigʻindisini oʻzida ifodalaydi. Binobarin, 
hodisaning mohiyati uning mazmunini nazarda tutadi. 

Tadqiqot natijalari tahlili
Hozirgi zamon jinoyat huquqi fanida jazoning mohiyati va mazmuni toʻgʻrisidagi 

masala xususida ikki xil nuqtayi nazar mavjud. 
Birinchi nuqtayi nazarga koʻra, jazoning mazmuni deganda mahkumni huquq va 

erkinliklardan mahrum qilish yoki mahkumning huquq va erkinliklarini cheklash 
tushuniladi, yaʼni jazoning mazmuni faqat jazolash elementlarini oʻz ichiga olishi 
nazarda tutiladi [11, 62-b.; 12, 12-b.; 13, 221-b.]. Chunonchi, professor E. Jalinskiy 
shunday deb yozadi: “Jazoning mazmuni huquq va erkinliklardan mahrum qilish yoki 
ularni cheklashdan iborat. Jazoning mazmuniga, uning davlat-huquqiy mazmuni va 
maqsadlaridan kelib chiqib, jazoni ijro etuvchi turli organlar tomonidan ham mahkum 
sudning hukmiga binoan mahrum qilinmagan barcha huquqlar va erkinliklarni himoya 
qilish uchun, ham jazoning samaradorligini taʼminlash uchun amalga oshiriladigan 
turli harakatlar kiradi [14, 93-b.]. 

A.I. Martsevning �ikriga koʻra, jazoning “mohiyati” va “mazmuni” kabi 
tushunchalarni bir-biridan farqlash kerak. Har qanday jazoning mohiyatini jazolash 
tashkil etadi. Jazoning muayyan ifodasi u yoki bu turdagi jazoning mazmunini tashkil 
etadi. Shuning uchun jazoning maqsadiga erishishda jazolash ularni amalga oshirish 
vositasi sifatida ishtirok etadi. Oxir-oqibatda jazo mahkumlar tomonidan ham, boshqa 
shaxslar tomonidan ham yangi jinoyat sodir etilishining oldini olish maqsadiga 
qaratilgan [15, 18–19-b.]. Mazkur holat yuzasidan �ikr bildirar ekan, U.Sh. Xolikulov 
bir shaxsni tuzatish yoki qoʻrqitish maqsadidagina boshqa shaxsni jazolash adolatdan 
emas [16, 76-b.], deb taʼkidlaydi. 

M.D. Shargorodskiy ham jazo tushunchasiga taʼrif berar ekan, jazo jinoyatchini 
unga tegishli boʻlgan muayyan neʼmatlardan mahrum qilish boʻlib, jinoyatchi va uning 
faoliyati davlat tomonidan qoralanishidir [17, 12–13-b.], deb qayd etadi. Bundan 
koʻrinib turibdiki, M. Shargorodskiy jazoni davlat tomonidan jazolash, qoralash 
vositasi sifatida tushunadi. 

A.V. Naumov �ikriga koʻra, jazo doimo jinoyat sodir etgan shaxsning huquqlari va 
erkinliklarini cheklash bilan bogʻliq boʻlib, uni muayyan maʼnaviy azob-uqubatlarga 
giriftor etadi (yoki hech boʻlmasa ularga giriftor etishga qodir) va uni muayyan 
neʼmatlar (erkinlik, mulkiy huquqlar va h.k.)dan mahrum qiladi [12, 38-b.].

Arab huquqshunos olimlaridan Muhammad al-Fadelning qayd etishicha, jazo 
jinoyat sodir etgan kishiga qonun tomonidan belgilangan azobdir. Jinoyat sodir etgani 

uchun jinoyatchiga davlat tomonidan yetkaziladigan jismoniy qiynoq va ozordan 
iborat [18, 521-b.]. 

V.N. Orlov jazoning mazmuni jazolash elementlarining oʻzidangina iborat degan 
nuqtayi nazarni bildirgan [19, 134-b.]. Bu �ikrni u qonunda jazo ushbu shaxsning 
huquqlari va erkinliklarini mazkur kodeksda nazarda tutilgan tartibda cheklashdan 
iborat ekani aniq aytib qoʻyilgani bilan asoslashga harakat qiladi [19, 136-b.]. Biroq 
V.N. Orlov iqtibos keltirgan Jinoyat kodeksining moddasida jazo sud hukmiga binoan 
tayinlanadigan davlat majburlovi chorasi hisoblanishi qayd etilgan. Binobarin, 
jazoning asosini davlat majburlovi tashkil etadi. Davlat majburlovi deganda jamoat 
xavfsizligi va huquqiy tartibotni taʼminlash, fuqarolarni tarbiyalash usullaridan biri 
tushuniladi [12, 40-b.]. Demak, jazoning mohiyati mahkumni huquq va erkinliklardan 
mahrum qilish yoki ularni cheklashda ifodalanuvchi jazolash elementlari bilan bir 
qatorda, mahkumning shaxsiyati va ijtimoiy aloqalarida ijobiy oʻzgarishlar yasashga, 
yaʼni uni axloqan tuzatishga qaratilgan choralarni ifodalovchi tarbiyaviy yoʻsindagi 
elementlarni ham oʻz ichiga oladi.

G.T. Abdullaxodjayev shunday deb yozgan edi: “Hamonki jazo qoʻllash eng 
muhim vazifalardan biri sifatida mahkumda qayta jazoga yoʻliqishga istamaslik hissi 
uygʻonishini taʼminlashi, shuningdek, uni yangi jinoyatlarga qoʻl urishdan tiyib turishi 
lozim ekan, mehnat ham, tarbiyalash ham uning tarkibiy elementlari boʻlishi mumkin 
emas. Jinoyatchi jazodan qoʻrqishi kerak. Bu aksiomadir [20, 2-b.].

V.K. Duyunov jinoyat qonunida jazo majburlovchi yoki jazolash chorasimi degan 
savolga javob berar ekan, shunday deb yozadi: jinoyat nazariyasi va jinoyat qonunida 
taklif qilinayotgan jazoning davlat majburlovi sifatidagi talqini mohiyat eʼtibori 
bilan aniq va toʻgʻri emas. Jinoyat uchun jazo tushunchasining mazmunini mazkur 
tushunchaning sermaʼnoligini inobatga olmasdan, “sud hukmiga binoan tayinlanuvchi 
chora” tushunchasi bilan bogʻlash toʻgʻri boʻlmaydi. Jazoning eng muhim belgisi 
majburlovdir, degan �ikrga ham qoʻshilish qiyin [11, 62-b.].

Agar shaxs jinoyat emas, boshqa huquqbuzarlik sodir etsa, unga nisbatan boshqa 
huquqiy taʼsir koʻrsatish choralari qoʻllanadi. Jinoiy jazo sodir etilgan jinoyatning 
tabiiy oqibati hisoblanadi va umumiy qoidaga koʻra, qilmishining ogʻirligi va ijtimoiy 
xav�lilik darajasiga mos kelishi kerak. Jazo har doim shaxsiy xususiyatga ega va faqat 
jinoyatchilarning oʻziga tayinlanadi, boshqa shaxslarning manfaatlariga daxl etmasligi 
kerak [21, 6–7-b.].

Haqiqatan ham sodir etilgan har bir jinoyat uchun jinoyatni sodir etgan 
shaxsning aynan oʻzi qonun oldida javob berishi lozimligi qonun bilan kafolatlanadi. 
Oʻtmish va yaqin oʻtmishdagi kabi oila aʼzolarining sodir etgan qilmishlari uchun 
boshqalari javob bergani kabi emas. Bu esa, oʻz navbatida, adolat va demokratik 
nomalarning jamiyatimiz hayotida, xususan, JKning jazolash siyosatida ham oʻz oʻrnini 
topayotganligining bir misolidir [22, 7-b.].

Jinoiy jazo sud tomonidan jinoiy qonun normalari buzilgan vaqtda huquqbuzarlarga 
nisbatan, yaʼni aybdor deb topilgan shaxslarga qoʻllanishi mumkin boʻlgan davlatning 
majburlov taʼsir chorasidir. Agarda shaxs boshqa huquq normalarini buzgan taqdirda 
unga nisbatan boshqa turdagi huquqbuzarliklarga doir qonun normalari qoʻllanadi. 

Masalan, mehnat intizomini buzgan xodimga nisbatan mehnat qonunchiligi, maʼmuriy 
huquqbuzarlik sodir qilgan shaxsga nisbatan MJtK normalari, fuqarolik huquqiy 
munosabatlaridan kelib chiqadigan nizolarga nisbatan boshqa huquq normalari 
qoʻllanadi.

Oʻzbekiston Respublikasida jinoiy jazo qasos olish uchun qoʻllanmaydi. U 
muayyan tarbiyaviy vazifani bajaradi. Bizningcha,  jinoiy jazo: birinchidan, ijtimoiy 
xav�li qilmishlar sodir etuvchi shaxslarga nisbatan tayinlanadi; ikkinchidan,
jazoni oʻtayotgan shaxsni jamiyatda sodir boʻlayotgan jarayonlarning ongli va 
faol ishtirokchisiga aylantirish maqsadini koʻzlaydi; uchinchidan, ijtimoiy xav�li 
qilmishlarning qonunga muvo�iq muayyan jazolar tayinlash bilan bogʻliq jinoiy 
qilmishlar deb topilishi hamda mazkur jazolarning amalda qoʻllanishi maʼnaviy 
va axloqiy jihatdan beqaror shaxslarga ijobiy, yaʼni ular tomonidan huquqiy-tartibot 
talablariga rioya etilishi yoʻnalishida taʼsir koʻrsatishini nazarda tutadi.

Alloma Burhoniddin Margʻinoniy jazoni jinoyat sodir etmaslik uchun qoʻrqitish; 
taʼsir jazosi esa insonni tuzatishdir [23, 3-b.], deb qayd qiladi. Nemis faylasu�lari 
A. Feyrbax, I. Benton, I. Kant, G. Gegellar ijobiy gʻoyalarni ilgari surib, jinoyat 
qonunlarining qatʼiyligi insonlarni jinoyatdan tiyishga sharoit yaratadi, degan 
tamoyilni ilgari surganlar [23, 3-b.]. Jazo insonni jazolash uchun emas, jamiyatni 
himoya qilish uchundir. Shunga koʻra, M. Rajabovaning jazo insonni jazolash emas, 
balki jamiyatni himoya qilishdir, degan �ikriga qoʻshimcha ravishda jazoning maqsadi, 
mamlakatimiz JKning jazoga bergan taʼri�iga binoan, jinoyatni sodir etgan shaxsni 
jazolash yoʻli bilan uni axloqan tuzatishni ham koʻzlaydi. Biroq JK 42-moddasida jazo 
mahkumni axloqan tuzatish, uning jinoiy faoliyatini davom ettirishga toʻsqinlik qilish 
hamda mahkum, shuningdek, boshqa shaxslar yangi jinoyat sodir etishining oldini 
olish uchun qoʻllanishi koʻrsatilgan, shuningdek, aynan jamiyatni himoya qilishi bayon 
qilinmagan boʻlsa ham, ushbu normalarning negizida jamiyat va davlatning qonun 
bilan qoʻriqlanadigan huquq va manfaatlari ham yotganini taʼkidlab oʻtish kerak.

Shaxsga jazo qoʻllanishi bilan bogʻliq mahrumliklar va cheklashlarga toqat qilish 
majburiyatini yuklovchi harakatlarga davlat majburlovi jinoyatga qarshi huquqiy 
chora koʻrishning oʻziga xos usuli hisoblanadi. U huquq normalarida ifodalangan 
holdagina oʻziga xos shakl-shamoyil kasb etadi. Jazo boshqa majburlov choralaridan 
oʻzining ayni shu shakl-shamoyiliga koʻra farq qiladi [24, 146-b.]. 

Shuni qayd etish lozimki, jazo jinoyatchilikka qarshi kurashishning asosiy vositasi 
emas, balki boshqa taʼsir choralari samara bermagan holda davlat tomonidan 
qoʻllanadigan eng soʻnggi choradir. U jazolash maqsadida emas, balki mahkumni 
axloqan tuzatish, uning jinoiy faoliyatni davom ettirishiga toʻsqinlik qilish hamda 
mahkum, shuningdek, boshqa shaxslar yangi jinoyat sodir etishining oldini olish 
maqsadida qoʻllanadi. Yaʼni hozirgi davr sharoitlarida jinoyat uchun jazoning 
mohiyatini faqat jazolash elementlari bilan cheklash mumkin emas. Shu tufayli ham 
jazoning mazmuni jazolash va tarbiyalash elementlari birikmasidan iborat, degan 
ikkinchi nuqtayi nazar ham mavjud [25, 45-b.]. 

Bir tomondan, qonunning mazmunidan jazo insonni muayyan huquq 
va erkinliklardan mahrum qilish yoki ularni cheklash xususiyatiga ega boʻlgan 

jazolash vositasi ekanligi anglashiladi, boshqa tomondan esa, u mahkumni axloqan 
tuzatish, u yangi jinoyatlar sodir etishining oldini olish maqsadini koʻzlaydi, yaʼni 
qonun chiqaruvchi jazo faqat jazolash vositasi sifatida qaralishi mumkin emasligini, 
u kengroq mazmunga ega ekanligini toʻgʻridan toʻgʻri qayd etadi [26, 314-b.], deb 
taʼkidlaydi T.Y. Pogosyan.

M.H. Rustamboyev jazoning amaliy jihatdan qoʻllanishini uchta yoʻnalishga ajratadi: 
1) mahkumning tuzalishiga; 2) jinoiy faoliyatni davom ettirish uchun toʻsqinlik 
qilishga; 3) mahkumlar hamda boshqa shaxslar tomonidan yangi jinoyatlar sodir 
etilishining oldini olishga [27, 416-b.].

Bu borada Oʻzbekiston Respublikasi Oliy Sudi Plenumining 2006-yil 3-fevraldagi 
“Sudlar tomonidan jinoyat uchun jazo tayinlash amaliyoti toʻgʻrisida”gi qarorida ham 
tegishli tushuntirishlar berib oʻtilgan. Jumladan, unda “Adolatli jazo tayinlanishi undan 
koʻzlangan maqsadlarga – mahkumni axloqan tuzatish, mahkum va boshqa shaxslar 
tomonidan yangi jinoyatlar sodir etilishining oldini olishga erishish samaradorligini 
oshirishga xizmat qiladi” [28, 225-b.], – deb qayd etilgan.

M. Usmonaliyev va P. Bakunovlarning taʼkidlashicha, “jinoiy jazo mahkumni 
ayrim huquq va erkinliklardan mahrum qilib yoki ularni cheklab, mahkumga maʼlum 
darajada jafo keltirsa-da, ammo jismoniy azob berish yoki insoniy qadr-qimmatni 
kamsitishga yoʻl qoʻyilmaydi” [28, 374-b]. Oʻz navbatida, ular ham M.H. Rustamboyev 
tomonidan taʼkidlangan uchta yoʻnalishga doir �ikrni bayon etishgan.

Xulosalar
Yuqoridagi �ikrlardan xulosa sifatida biz yuqorida taʼkidlagan ikkita yoʻnalish 

vakillarining �ikrini toʻldirgan holda, jazoning mazmuni jazolash va tarbiyalash 
elementlari bilan bir qatorda yangi jinoyat sodir etilishining oldini olish belgisini ham 
oʻzida mujassam etadi, deb hisoblaymiz. 

Qayd etilganlarga asosan, jinoyat sodir etgan shaxslarni majburiy mehnatga jalb 
qilish bilan bogʻliq jazo deganda, jinoyat sodir etishda aybli deb topilgan shaxsga 
nisbatan davlat nomidan sud hukmi bilan qoʻllanadigan va mahkumni qonunda 
nazarda tutilgan muayyan huquq va erkinliklardan mahrum qilish yoki ularni 
cheklashdan, shu jumladan, uni muayyan ish yoki xizmatga majburiy ravishda jalb 
qilishdan iborat majburlov chorasi tushuniladi. 

Jinoyat kodeksining “Atamalar huquqiy maʼnosi” boʻlimiga “Maʼmuriy majburlash 
maʼmuriy-huquqiy normalarga asoslangan davlat boshqaruv usuli, odamlarni 
mehnatga jalb qilish uchun foydalanadigan aqli, jismoniy yoki boshqa taʼsir vositalari 
majmuidir.

Majburiy mehnat deganda biror-bir jismoniy shaxsdan jazoni qoʻllash tahdidi ostida 
talab etiladigan, bajarilishi uchun ushbu shaxs ixtiyoriy ravishda oʻz xizmatlarini taklif 
qilmagan har qanday ishni yoki xizmatni anglatadi” degan tushunchalarni kiritish 
lozimdir.

Shuningdek, Oʻzbekiston Respublikasi Jinoyat kodeksining 1481-moddasi 
dispozitsiyasiga oʻzgartirish va qoʻshimchalar kiritish lozim. Jumladan: 

“1481-modda. Voyaga yetmagan shaxslarning mehnatidan foydalanishga yoʻl 
qoʻyilmasligi toʻgʻrisidagi talablarni buzish

Voyaga yetmagan shaxs mehnatidan uning sogʻligʻiga, xavfsizligiga yoki maʼnaviy va 
axloqiy kamol topishiga ziyon yetkazishi mumkin boʻlgan ishlarda foydalanish, xuddi 
shunday qilmish uchun maʼmuriy jazo qoʻllanganidan keyin sodir etilgan boʻlsa, 

– bazaviy hisoblash miqdorining yigirma besh baravarigacha miqdorda jarima yoki 
uch yilgacha muayyan huquqdan mahrum qilish yoxud uch yilgacha axloq tuzatish 
ishlari bilan jazolanadi”, – deb oʻzgartirishni taklif etamiz.

